
Shalagramamurtilakshanam

શાલગ્રામમૂર્તિલક્ષણમ્ 

હરિરુવાચ ।
પ્રસઙ્ગાત્કથયિષ્યામિ  શાલગ્રામસ્ય લક્ષણમ્ ।
શાલગ્રામશિલાસ્પર્શાત્કોટિજન્માઘનાશનમ્॥ ૧॥
શઙ્ખચક્રગદાપદ્મી(હસ્તઃ)કેશવાખ્યો ગદાધરઃ ।
સાબ્જકૌમાદકીચક્રશઙ્ખી નારાયણો વિભુઃ॥ ૨॥
સચક્રશઙ્ખાબ્જગદો માધવઃ શ્રીગદાધરઃ ।
ગદાબ્જશઙ્ખચક્રી વા ગોવિન્દોઽર્ચ્યો ગદાધરઃ॥ ૩॥
પદ્મશઙ્ખારિગાદિને વિષ્ણુરૂપાય તે નમઃ ।
સશઙ્ખાબ્જગદાચક્ર મધુસૂદનમૂર્ત્તયે॥ ૪॥
નમો ગદારિશઙ્ખાબ્જમૂર્તિત્રૈવિક્રમાય   ચ ।
સારિકૌમોદકીપદ્મશઙ્ખવામનમૂર્ત્તયે॥ ૫॥
ચક્રાબ્જશઙ્ખગાદિને નમઃ શ્રીધરમૂર્ત્તયે ।
હૃષીકેશાયાઽબ્જગદાશઙ્ખિને  ચક્રિણે નમઃ॥ ૬॥
સાબ્જચક્રગદાશઙ્ખપદ્મનાભસ્વરૂપિણે ।
શઙ્ખચક્રગદાપદ્મિન્ દામોદર નમો નમઃ॥ ૭॥
સારિશઙ્ખગદાબ્જાય વાસુદેવાય વૈ નમઃ ।
શઙ્ખાબ્જચક્રગદિને નમઃ સઙ્કર્ષણાય ચ॥ ૮॥
સુશઙ્ખસુગદાબ્જારિધૃતે  પ્રદ્યુમ્નમૂર્ત્તયે ।
નમોઽનિરુદ્ધાય ગદાશઙ્ખાબ્જારિવિધારિણે ॥ ૯॥
સાબ્જશઙ્ખગદાચક્રપુરુષોત્તમમૂર્ત્તયે ।
નમોઽધોક્ષજરૂપાય ગદાશઙ્ખારિપદ્મિને ॥ ૧૦॥
નૃસિંહમૂર્ત્તયે   પદ્મગદાશઙ્ખારિધારિણે ।

પદ્મારિશઙ્ખગદિને નમોઽસ્ત્વચ્યુતમૂર્ત્તયે॥ ૧૧॥
સશઙ્ખચક્રાબ્જગદં જનાર્દનમિહાનયે ।
ઉપેન્દ્ર સગદ સારે પદ્મશઙ્ખિન્નમો  નમઃ॥ ૧૨॥
સુચક્રાબ્જગદાશઙ્ખયુક્તાય હરિમૂર્ત્તયે ।
સગદાબ્જારિશઙ્ખાય નમઃ શ્રીકૃષ્ણમૂર્ત્તયે॥ ૧૩॥
શાલગ્રામશિલાદ્વારગતલગ્નદ્વિચક્રધૃક્ ।
શુક્લાભો વાસુદેવાખ્યઃ સોઽવ્યાદ્વઃ શ્રીગદાધરઃ॥ ૧૪॥
લગ્નદ્વિચક્રો રક્તાભઃ પૂર્વભાગસ્તુ પુષ્કલઃ ।
સઙ્કર્ષણોઽથ પ્રદ્યુમ્નઃ સૂક્ષ્મચક્રસ્તુ પીતકઃ॥ ૧૫॥
સ દીર્ઘઃ સ શિરશ્છિદ્રો યોઽનિરુદ્ધસ્તુ વર્તુલઃ ।
નીલો દ્વારિ ત્રિરેખશ્ચ અથ નારાયણોઽસિતઃ॥ ૧૬॥
મધ્યે ગાદકૃતી રેખા નાભિચક્રો મહોન્નતઃ ।
પૃથુવક્ષા નૃસિંહો   વઃ કપિલોઽવ્યાત્ત્રિબિન્દુકઃ॥ ૧૭॥
અથવા પઞ્ચબિન્દુસ્તત્પૂજનં બ્રહ્મચારિણઃ ।
વરાહઃ શક્તિલિઙ્ગોઽવ્યાદ્વિષમદ્વયચક્રકઃ ॥ ૧૮॥
નીલસ્ત્રિરેખઃ સ્થૂલોઽથ કૂર્મમૂર્ત્તિઃ   સ બિન્દુમાન્ ।
કૃષ્ણઃ સ વર્ત્તુલાવર્ત્તઃ પાતુ વો નતપૃષ્ઠકઃ॥ ૧૯॥
શ્રીધરઃ પઞ્ચરેખોઽવ્યાદ્વનમાલી ગાદાઙ્કિતઃ ।
વામનો વર્ત્તુલો હ્રસ્વો  વામચક્રઃ સુરેશ્વરઃ॥ ૨૦॥
નાનાવર્ણોઽનેકમૂર્ત્તિર્નાગભોગી   ત્વનન્તકઃ ।
સ્થૂલો દામોદરો નીલો મધ્યેવ(ચ)ક્રઃ સુનીલકઃ॥ ૨૧॥
સઙ્કીર્ણદ્વારકઃ સોઽવ્યાદથ બ્રહ્મા સુલોહિતઃ ।
સ દીર્ઘરેખઃ સુષિર એકચક્રામ્બુજઃ પૃથુઃ॥ ૨૨॥
પૃથુચ્છિદ્રઃ સ્થૂલચક્રઃ કૃષ્ણો વિષ્ણુશ્ચ બિન્દુમત્ ।
હયગ્રીવોઽઙ્કુશાકારઃ પઞ્ચરેખઃ સકૌસ્તુભઃ॥ ૨૩॥
વૈકુણ્ઠો મણિરત્નાભ એકચક્રામ્બુજોઽસિતઃ ।
મત્સ્યો દીર્ઘોઽમ્બુજાકારો દ્વારરેખશ્ચ પાતુ વઃ॥ ૨૪॥

રામચક્રો દક્ષરેખઃ શ્યામો વોઽવ્યાત્ત્રિવિક્રમઃ ।
શાલગ્રામે દ્વારકાયાં સ્થિતાય ગદિને નમઃ॥ ૨૫॥
એકદ્વારશ્ચતુશ્ચક્રો વનમાલાવિભૂષિતઃ ।
સ્વર્ણરેખાસમાયુક્તો ગોષ્પદેન વિરાજિતઃ॥ ૨૬॥
કદમ્બકુસુમાકારો લક્ષ્મીનારાયણોઽવતુ ।
એકેન લક્ષિતો યોઽવ્યાદ્ગદાધારી (સુદર્શનઃ)॥ ૨૭॥
લક્ષ્મીનારાયણો દ્વાભ્યાં ત્રિભિર્મૂર્ત્તેસ્ત્રિવિક્રમઃ ।
ચતુર્ભિશ્ચ   ચતુર્વ્યૂહો વાસુદેવશ્ચ પઞ્ચભિઃ॥ ૨૮॥
પ્રદ્યુમ્નઃ ષડ્ભિરેવ સ્યાત્ સઙ્કર્ષણ ઇતસ્તતઃ ।
પુરુષોત્તમોઽષ્ટભિઃ સ્યાન્નવવ્યૂહો નવાઙ્કિતઃ॥ ૨૯॥
દશાવતારો દશભિરનિરુદ્ધોઽવતાદથ ।
દ્વાદશાત્મા દ્વાદશભિરત ઊર્દ્ધ્વમનન્તકઃ॥ ૩૦॥
વિષ્ણોર્મૂર્ત્તિમયં   સ્તોત્રં યઃ પઠેત્સ દિવં વ્રજેત્ ।
બ્રહ્મા ચતુર્મુખો દણ્ડી કમણ્ડલુયુગાન્વિતઃ॥ ૩૧॥
મહેશ્વરઃ પ્રઞ્ચવક્ત્રો દશબાહુર્વૃષધ્વજઃ  ।
યથાયુધસ્તથા ગૌરી ચણ્ડિકા ચ સરસ્વતી॥ ૩૨॥
મહાલક્ષ્મીર્માતરશ્ચ પદ્મહસ્તો દિવાકરઃ ।
ગજાસ્યશ્ચ ગણઃ સ્કન્દઃ ષણ્મુખોઽનેકધાગુણાઃ॥ ૩૩॥
એતેઽર્ચિતાઃ   સ્થાપિતાશ્ચ પ્રાસાદે વાસ્તુપૂજિતે ।
ધર્માર્થકામમોક્ષાદ્યાઃ પ્રાપ્યન્તે પુરુષેણ ચ॥ ૩૪॥
ઇતિ શ્રીગારુડે મહાપુરાણે પૂર્વખણ્ડે પ્રથમાંશાખ્યે આચારકાણ્ડે ।
શાલગ્રામમૂર્ત્તિલક્ષણં   નામ પઞ્ચચત્વારિંશોઽધ્યાયઃ  ॥ ૪૫॥
ગરુડપુરાણ । પૂર્વખણ્ડ । અધ્યાય ૪૫/૪-૩૦॥

garuDapurANa . pUrvakhaNDa . adhyAya 45/4-30..

Proofread by PSA Easwaran

shAlagrAmamUrtilakShaNam.pdf 3



શાલગ્રામમૂર્તિલક્ષણમ્ 

Shalagramamurtilakshanam

pdf was typeset on October 3, 2024

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

